Приложение 
И.П. Морозовлӧн биография
И.П. Морозов чужис Коми асвеськӧдлан обласьтса Усть-Сысольск уездса Межадор сиктын уна челядя крестьянинлӧн семьяын 1924 вося кӧч тӧлысь 30 лунӧ. 
1939 воын помаліс Межадорса сизим класса школа.
1939 восянь 1942 вося тӧвшӧр тӧлысьӧдз велӧдчис Фельдшер-акушерӧ велӧдан сыктывкарса школаын. Велӧдчанінсӧ помалӧм бӧрын некымын тӧлысь фельдшераліс.
1942 вося йирым тӧлысьӧ сійӧс босьтісны Гӧрд Армияӧ, Вологдаын 391 запаснӧй полкӧ. Тылын недыр кад олӧм бӧрын 1943 вося урасьӧм тӧлысьӧ И.П. Морозовӧс ыстісны Калининскӧй фронт вылӧ. Сэні 100-ӧд торъя лыйсян бригадалӧн снайперскӧй ротакӧд ӧттшӧтш тышкасис вӧрӧгкӧд. Медводз санитараліс, сэсся комсоргаліс батальонын. 1943 вося йирым тӧлысьӧ пырис ВКП (б)-ӧ. 1943 вося вӧльгым тӧлысьӧ сылы сетісны «Боевӧй заслугаясысь» медаль. Сьӧкыда ранитчӧм бӧрын 1943 вося вӧльгым тӧлыссянь 1944 вося тӧвшӧр тӧлысьӧдз бурдӧдчис Костромаын.
1944 воӧ дзоньвидзалун вӧсна И.П. Морозовӧс демобилизуйтісны. Чужан муӧ воӧм бӧрын 1944 вося лӧддза-номъя тӧлысьӧ сійӧс индісны инструкторавны ВКП (б)-лӧн Сыктывса райкомлӧн военнӧй отделӧ.
1945 воӧ помаліс ВКП (б)-лысь Коми обком бердын вося партийнӧй школа. 1945 вося йирым 15 лунӧ сійӧс бӧрйисны ВЛКСМ-лӧн Сыктыв районса комитетӧ Медводдза секретарӧн.
1949 вося тӧвшӧр тӧлысьын сійӧс индісны веськӧдлыны ВЛКСМ-са обкомлӧн военно-физкультурнӧй юкӧнӧн, а сэсся - инструкторавны партия обкомлӧн аппаратын.
1951-1955 воясӧ уджаліс Воркутаын. 1951 восянь юрнуӧдіс Воркута карын уджалысьясысь бӧрйӧм депутатъяслӧн сӧветса партийнӧй, профсоюзнӧй да комсомольскӧй органъяслӧн юкӧнӧн. 1953 вося урасьӧм тӧлысьӧ сійӧс бӧрйисны Воркута карын уджалысьясысь бӧрйӧм депутатъяслӧн сӧветса депутатӧн. 1953-1955 воясӧ веськӧдліс Воркутаса горисполкомӧн.
1955 восянь велӧдчис куим вося областнӧй партийнӧй школаын, сэк жӧ пырис заочнӧя велӧдчыны КПСС-лӧн ЦК бердын Вылыс партийнӧй школаӧ. Помаліс велӧдчӧмсӧ 1960 воын. Пырис КПСС-лӧн Коми обкомӧ.
1957-1963 воясӧ уджаліс Инта карын: 1957 воӧ вӧлі Народнӧй депутатъяслӧн карса сӧветлӧн исполкомса председательӧн, а 1958 воӧ -       КПСС-лӧн горкомса Медводдза секретарӧн.
1961 воӧ И.П. Морозовӧс бӧрйисны партиялӧн XXII съездса делегатӧн, Коми АССР-са IV, V, VI бӧрйӧм Медвылыс Сӧветлӧн депутатӧн (1955, 1959, 1963).
1963 вося ода-кора 10 лунӧ КПСС Коми обкомлӧн пленум дырйи сійӧс бӧрйисны мӧд секретарӧн.
1965 вося йирым 29 лунсянь 1987 вося рака тӧлысь 28 лунӧдз уджаліс КПСС-лӧн Коми областнӧй комитетса Медводдза секретарӧн.
1987 вося рака тӧлысь 28 лунӧ И.П Морозовӧс мездісны КПСС-лӧн обкомса Медводдза секретар чинысь, сы вӧсна мый сійӧ ас кӧсйӧм серти петіс союзнӧй тӧдчанлуна пенсия вылӧ.
И.П. Морозов 1987 вося косму тӧлысь 26 лунӧ кадысь водз кувсис Коми АССР-са Сыктывкарын.
И.П. Морозовлы сетӧма Ленинлӧн куим орден (1966, 1971, 1984), Октябрса революция орден (1981), Уджвывса Гӧрд Знамя орден (1973), Айму вӧсна тышлӧн I тшупӧда орден (1985), «Почёт пас» орден (1948), «Болгария Народнӧй Республика» I тшупӧда орден (1976) да уна медаль. Сылы сетӧма «Коми АССР-са йӧзкостса овмӧсын нимӧдана уджалысь» (1964), «Сыктывкарса почёта гражданин» (2010), «Коми Республикаса почёта гражданин» (2011) нимъяс.
1965-1987 вояссӧ шуӧны Коми Республикалӧн историяын «Морозовлӧн эпохаӧн».
Буретш тайӧ кадӧ Коми Республика ёна сӧвмис социальнӧй да экономика боксянь. Тайӧ воясӧ восьтісны Сыктывкарса вӧр промышленнӧй комплекс, заводитісны уджӧдны мусир гырысь перъянінъяс, Вуктыл дорын босьтчисны перйыны биару да конденсат, панісны уджсӧ Воркутаын «Воргашорса» шахта, а Удораын – вӧр лэдзан предприятиеяс, кыпӧдісны уна олан керка, социальнӧй объект, вӧчисны кӧрт туй Усогорскӧ, Мылдінӧ да Усинскӧ, выльмӧдісны важ аэродромъяс да кыпӧдісны выльясӧс, республикаса юркарнымӧс да Ухта кар йитісны автомашина туйӧн страна шӧркӧд.
